
Nafarroako Alderdi Popularrak, Legebiltzarraren Erregelamenduan ezarritakoaren babesean, Eskubide Sozialetako Departamentuari zuzendutako honako mozio hau aurkezten du, Osoko Bilkuran eztabaidatzeko:
Zioen azalpena 
Balioan jarri behar da 46.554 langile autonomoek beren negozioak irekitzean egunero egiten duten ahalegina eta daukaten ausardia. Baina langile horien ikusezintasunari ere eman behar zaio amaiera, izen-abizenak baitituzte, haien arazoak kontuan hartuko dituzten politika espezifikoak sustatzen hasteko eta etengabe aldatzen ari den merkatura egokitzen laguntzeko. 
Gure lurraldean instalatuta dauden enpresa gehien-gehienak autonomoenak edo gehienez ere bi langile dituzten enpresa txikiak dira. Gure erkidegoko enpresen % 80 dira; gure motor ekonomikoetako bat, hain zuzen ere. Horregatik da hain garrantzitsua enpresaburuaren figura ikusaraztea eta balioestea, eta administrazio publikoek sektore horrekin aktiboki lan egitea hura bultzatzeko eta haren iraupena eta garapena bermatzeko. 
Horretarako, beharrezkoa da lana eta familia bateragarri egiteko neurriak hartzea, oztopo burokratikoak kentzea edo langile autonomoen lanpostu berriak sor daitezen sustatzea. 
Zoritxarrez, egunez egun pertsiana itxi behar duten negozioak daudela ikusten dugu. Hainbat arrazoi daude autonomoak beren negozioak ixtera eramaten dituztenak: egoera ekonomikoa, belaunaldi-erreleborik eza edo arrazoi pertsonalak. 
Gazteen ekintzailetzarik ezak –Nafarroako gazteak dira Espainia osoan ekintzailetzarako bokazio gutxien dutenak– agerian uzten du sektore horrek administrazioen bultzada eta babes handiagoa behar duela. 
Horregatik guztiagatik: 
1. Nafarroako Parlamentuak aintzatesten eta balioan jartzen du autonomoek gure erkidegoaren hazkunde eta garapen sozial eta ekonomikoari egindako ekarpena. 
2. Nafarroako Parlamentuak Nafarroako Gobernua premiatzen du autonomoendako leihatila bakarra abian jar dezan. 
3. Nafarroako Parlamentuak Nafarroako Gobernua premiatzen du autonomo berriendako zero kuota abian jar dezan, lehenbiziko urtean edo lanbide arteko gutxieneko soldatara iritsi arte.
4. Nafarroako Parlamentuak Nafarroako Gobernua premiatzen du administrazio barruko traba burokratikoak ken ditzan, izapide administratiboak errazteko.
5. Nafarroako Parlamentuak Nafarroako Gobernua premiatzen du autonomoek langileak kontratatu ahal izateko neurriak abian jar ditzan. 
6. Nafarroako Parlamentuak Nafarroako Gobernua premiatzen du prestakuntza etengabea susta dezan lan autonomoaren bizitzan zehar.
7. Nafarroako Parlamentuak Nafarroako Gobernua premiatzen du familia, lana eta bizitza pertsonala bateragarri egiteko neurri eraginkorrak eta langile autonomoen erantzukizun partekatua susta ditzan. 
8. Nafarroako Parlamentuak Nafarroako Gobernua premiatzen du modu aktiboan lan egin dezan lan autonomoak dakartzan laneko arriskuen prebentzioaren arloan. 

